
        
            
                
            
        

    
	М. Горький

	 

	ДУУ ЗОХИОСОН НЬ

	 

	“Монголын зохиолчдын эвлэл” Улаанбаатар хотноо 1951 онд эрхлэн хэвлүүлсэн 
“М. Горький - ӨГҮҮЛЛЭГҮҮД” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Как сложили песню 

	 

	Орчуулсан Ш. Нацагдорж

	 


ДУУ ЗОХИОСОН НЬ

	Зуны өдөр, сүмийн хонхны гунигтай жингэнэх дуунд тохируулан хоёр эмэгтэй нэгэн дуу зохиожээ.

	Арзамасын нэгэн чимээгүй гудамжинд, оройн мөргөлийн өмнө, миний суудаг байшингийн хашааны хаалганы вандан дээр болсон хэрэг билээ. Хот, 6-дугаар сарын ерийн өдрийн халуун нам гүмд зүүрмэглэж байлаа. Би цонхны дэргэд ном унших зуур манай тогооч бүдүүн цоохор Устинья, манай зэргэлдээ гэрийн эзэн земийн даргын зарц хүүхэнтэй сэм ярилцахыг сонсож суулаа.

	— Аа тэгээд өөр юу бичиж байна? гэж эр хүний дуу шиг боловч маш эвлэг дуугаар асуув.

	— Өөр ч юмгүй дээ, гэж хар нүүртэй, айн ширтсэн бяцхан нүдтэй туранхай зарц хүүхэн бодлого бодон аяархан хариулав.

	— Тэгвэл, амар сайн байна уу? Мөнгө явуул гэсэн хэрэг үү?

	— Тийм...

	— Тэнд яаж амьдарч байцгаахыг өөрөө тааж мэд гэж дээ, аа хөөрхий...

	Манай гудамжны цэцэрлэгийн цаана цөөрмийн дотор мэлхий хачин шингэн дуугаар дуугарч байв. Чив чимээгүй халууны дунд хонхны дуу залхуу хүрэм жингэнэнэ. Бас нэгэн хашаанд хөрөө хурхирах мэт хяхнах нь хажуугийн муу хуучин байшин унтаад, халуунд амь тэмцэн хурхирч байгаа мэт санагдана.

	— Хамаатан садан ч гурван модны газар холдвол байхгүй адил санаж, модны гишүү шиг хугалан хаядаг юм даа! Би хотод анх ирж суусан жилээ тун их уйддаг сан. Бүх бие маань энд хамт байхгүй, сэтгэлийн хагас нь тосгонд үлдсэн юм шиг байж билээ. Тэнд юу болж байгаа бол, яагаа бол гэж өдөр шөнөгүй бодогддог сон.

	Түүний үг нь хонхны дууг давтаж зориуд хөг нийлүүлэн ярьж байгаа юм шиг байв. Зарц хүүхэн, шонтгор өвдгөө салаавчилж цагаан алчуурт толгойгоо ганхуулан, уруулаа зууж, ямар нэгэн юмыг гунигтайгаар анирлан сонсож байв. Устиньягийн өтгөн дуу заримдаа элэглэсэн бөгөөд ууртай заримдаа зөөлөн бөгөөд гунигтай дуугарна.

	— Нутгаа санаж зовсоор чих дүлийрэн, нүд сохормоор болдог юм. Одоо ч тэнд миний гэх юм байхгүй, эцэг согтуу байж байгаад түймэрт шатаж үхсэн, авга ах булчин задрах тахлаар нас барав. Ах дүү байсан ч нэг нь цэрэгт үлдсэн, дарга болгосон юм гэнэ билээ. Нөгөөдөх нь барилгачин болж Бойгородод суудаг. Бүгдийг маань үерийн ус газраас арчин арилгасан мэт болгов... 

	Улаавтар нар бүдэг тэнгэрийн гүнд баруунаа тонгойж, алтан туяандаа дүүжлэгдсэн мэт үзэгдэж байлаа. Эмэгтэйчүүдийн нам дуу, хонхны зэс дуу, мэлхийн шилэн дуу бүгд дуунууд, энэ минутад хот маань амьд байгаа юм байна гэж санагдуулна. Эдгээр дуунууд борооны өмнөх алтан хараацайтай адил газрын дээгүүр намхан хөвж байв. Эмэгтэйчүүдийн дээр нь, эргэн тойронд нь бүгдийг үхэл мэт залгигч чив чимээгүй байв. Хот, бүдүүнээр зүйрлэн хэлэхэд хөндлөн харуулан хэвтүүлсэн том лонх дотор ороод лонхны амыг галт бөглөөгөөр бөглөж, ямар нэг хүн гаднаас нь халсан шилийг нь залхуутай бөгөөд аяархнаар цохиж байх мэт байв. 

	Гэнэт Устинья алиа боловч шийдмэг хэлсэн нь:

	— За Машутка минь над хэлээд байгаарай...

	— Юуг тэр вэ? 

	— Дуу зохиоцгооё... гэв.

	Тэгээд Устинья гүнээ санаа алдаж түргэнээр дуулсан нь:

	 

	Ай гэгээн цагаан өдөр, гэрэлт шар наранд

	Тунгалаг шөнө, туяат саранд...

	 

	Шивэгчин хүүхэн аяыг дуртай дургүй тэмтрэн олж, зүрх муутай аяархан дуулсан нь:

	 

	Залуу хүүхэн надад даанч хүнд байна...

	 

	Устинья эршүүд үнэхээрийн зүрх хөдөлмөр өө.

	 

	Зүрх минь зүйрлэшгүй зовон шаналж байна... 

	 

	гэж уул дууг төгстөл дуулав.

	Дуулж дуусаад, тэр дороо хөгжилтэй бөгөөд баахан биеэ магтан ярьсан нь:

	— За дууг ингэж эхэлдэг юм шүү дээ, хонгор минь. Би чамд дуу яаж зохиодог, утас яаж ээрдгийг зааж

	За тэгэх үү?... Тэгээд...

	Мэлхийн уйтгартай дуу, хонхны залхуутай жингэнэхийг сонсож байгаа мэт нэг хэсэг дуугүй болсноо дахин цовоогоор аялан дуулсан нь:

	 

	Өвлийн догшин шуурга ч гэсэн

	Хаврын хөгжүүн горхи ч 

	 

	Шивэгчин хүүхэн, түүнд ойр шахан сууж, цагаан толгойгоо бултгар мөрөнд нь тавиад, нүдээ анин урдаас зоригтой нарийн чичирхийлсэн хоолойгоор залган дуулсан нь:

	 

	Холын нутгаас

	Хонгор зүрхийг минь тайтгаруулах

	Мэдээ авчирдаггүй

	 

	— За, за болж байна гэж Устинья гуяа алгадан, — Би залуу байхдаа, сайхан дуу зохиодог сон. Найз нар минь “Устуша, дуу зааж өгөөч!” гэж амраадаггүй байлаа.

	Хөөрхий чинь дуулж алдана шүү дээ. За дараагаар нь юу хэлэх вэ

	— Харин гэж зарц хүүхэн нүдээ нээн инээмсэглэв.

	Би, тэр хоёрыг цонхон дороос цэцгийн дундуур харж байлаа. 

	Дуучид намайг анзаарсангүй. Устиньягийн цагаан бурханд гүн идэгдэн хонхойсон ширүүн хацар нь, шар алчуурт боогдоогүй бяцхан чих нь, цовоо бор нүд нь, шаазгайнх шиг шулуун хамар нь, эр хүнийх шиг мухар эрүү нь над сайн гэгч нь харагдаж байлаа.

	Энэ эхнэр заль ихтэй, олон яриатай хүн юм. Архи уухад тун дуртай, бурхны номыг сонсох дуртай. Хов жив хөөцөлдөх талаараа, тэр гудамжиндаа бөгөөд тэр ч байтугай хотын хамаг нууц түүний өвөрт нь байдаг юм шиг санагдана. Чийрэг бөгөөд тарган түүний дэргэд ясархаг эв хавгүй биетэй зарц залуу хүүхэн зэрэгцэн сууж байв.

	Зарц хүүхний ам нь нээрэн хүүхдийн адил юм. Бяцхан махлаг уруул нь, шоолуулаад дахин улам хатуу шоолуулахаас айж, хариугүй уйлах гэж байгаа хүүхдийн ам шиг бумбайжээ.

	Чулуу дэвсмэл зам дээгүүр алтан хараацай махир жигүүрээрээ хөсөр хүрэн хүрэн алдаж сүлжин нисэж байв. Ялаа шумуул доошилсон байх нь шөнөдөө бороо орохын тэмдэг байлаа. Миний цонхны эсрэг байгаа хашаан дээр хэрээ, модоор сийлсэн юм шиг, хөдлөхгүй сууж хар нүдээрээ алтан хараацайн жирэлзэхийг харж байлаа.

	Хонх дуугарах нь зогсож мэлхийн ёолох мэт дуугарах нь улам их болж чимээгүй нам гүм улам өтгөн халуун болжээ.

	Болжмор тал дээгүүр дуулна.

	Хөх цэцэг дэлбэрэн цэцэглэнэ! 

	 

	гэж Устинья гараар цээжээ салаавчлан, тэнгэрийг ширтэж гиюүрэн дуулахад, зарц хүүхэн эвтэйхэн бөгөөд зоригтойгоор, 

	 

	Төрсөн нутаг усаа үзэх сэн 

	 

	гэж түрж дуулав.

	Тэгэхэд нь Устинья, урт чичирхийлсэн дууг нь

	 

	Үнэнч амраг түүнтэйгээ, 

	Ой модоор зугаацах сан 

	 

	гэж, сэтгэл зүрхнийх нь үгэнд нь хамба хилэн дэвсэж өгөх шиг чадвартайгаар дэмжин дуулав.

	Дуулж гүйцээд, тэр хоёр, бие биедээ яг наалдаж удтал дуугүй байгаад, Устинья, бодол бодсон байдалтай аяархнаар

	— Муу дуу зохиов гэж үү? Сайн болсон байх аа! гэтэл 

	— Цаадхаа хар гэж зарц хүүхэн түүний үгийг аяархан зогсоов.

	Хоёул чанх баруун тийш харахад нь улаан дээлтэй, том ламтан наран гийгүүлэгдэн урт таягаа нэгэн хэмжээтэйгээр зөөж тавин ихэмсгээр алхалж явав. Таягийн мөнгөн бариул гялтганан өргөн цээж бие дэх алтан загалмай нь гялалзаж байв.

	Хэрээ түүнийг харан, хар сувс шиг нүдээрээ хялайн нүсэр далавчаа залхуу нь хүрсэн юм шиг дэвж, тэс модны мөчир дээр нисэж суугаад, тэндээсээ цэцэрлэгийн дотор буусан нь нэгэн бор юм ойчих шиг ажээ.

	Хоёр эмэгтэй босож ламд дуугүй гүнээ мэхийн ёслов. Цаадах нь тэр хоёрыг ажсан ч үгүй. Тэр хоёр нарийн гудамжийг тойрон байв.

	— Еэ, охин минь гэж Устинья толгой дахь алчуураа засаж, — Би одоогоос нас залуу, өөр царай зүстэй сэн бол доо... гэтэл нэгэн хүн, нойрмог ууртай дуугаар:

	— Марья!.. Машка?!.. гэж хашхирав.

	— Хүүе дуудаж байна... гэж зарц хүүхэн санд мэнд гүйв. 

	Устинья, вандан дээр дахин суугаад, эрээн даавуу алчуураа өвдөг дээрээ тавьж илбэн бодлогошрон суув.

	Мэлхий ёолох мэт дуугарч, бүгчим агаар ой доторх нуурын ус шиг хөдлөхгүй байв. Өдөр ч хачин гоё дуусаж байв.

	Талын дээгүүр, хордсон уст Тешей голын цаана сүртэй хүнгэнэн дуугарах нь алсад тэнгэрийн дуу баавгай мэт хүрхэрч байгаагийн чимээ ажээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

